
				இப்பக்கத்தில் நுட்ப மேம்பாடு தேவை

சாந்தி









எங்கள் இமயச் சிகரத் துயர்வில்
தங்கும் மோனத் தவமே சாந்தி 

கங்கும் கரையும் அளவும் இல்லாக்
கருவான் பெருநல் வெளியே சாந்தி 

பொங்கும் கடலிற் புதையும் நீலப்
பொலிவில் வதியும் ஒளியே சாந்தி 

மங்கும் பொழுதில் வையம் தனிலே
வைகும் தனிமைத் தெளிவே சாந்தி
சாந்தி சாந்தி சாந்தி 


முனிவோர் ஞானச் செறிவால் உணரும்
முடியா மறையின் முடிவே சாந்தி 

பணிபோல் வாழ்வென் றரசும் தள்ளிப்
பதுமத் துறைவோன் வடிவே சாந்தி 

நனிபே தையரால் அறையும் சிலுவை
தனிலே வளர்வோன் அருளே சாந்தி 

கனிவாய் முறுவல் தவழத் துாங்கும்
களிதரு மதலைத் திரளே சாந்தி
சாந்தி சாந்தி சாந்தி


விரிமென் மலரின் நிறைவே சாந்தி
வினைசேர் கலையின் உயிரே சாந்தி

உருகும் அன்போ டுயிர்கட் கென்றும்
புரியும் பணியின் விளைவே சாந்தி 

அரிதிற் பெறுநல் விறைவன் புகழ்சேர் 
அடியின் கருணை நிழலே சாந்தி 

திரையும் புனல்சூழ் உலகந் தனிலே
பரவும் படியாய்ப் புரிவோம் சாந்தி
சாந்தி சாந்தி சாந்தி





 
பதுமத் துறவோன்-புத்தன்.

